
ХӨВГҮҮД

	Москва орчмын зуны цэцэрлэг. Улайдмал наран зуслангийн байшингуудын шинэхэн будагтай дээвэр, мод бутнуудын хар ногоон навчис, шальгүй онгосон ногоон дээр халуун илчээ хайр найргүй тусгаж байлаа. Хөгшин агч мод, зулзаган царс халуунд тээрчхээд хөдлөх ч үгүй, гагцхүү заяахайн бут л зүүрмэглэсэн нойрноос сэрэх гэсэн юм шиг бүхий л хар навчаараа чичирсхийн сэрчигнэнэ. Тэр модны шигүү сүлжсэн мөчир дунд ямар нэгээхэн шувуухай үүрээ засан шулганах нь мэдэгдэх төдий.

	Цэцгийн мандал дээр хэдгэнэ дүнгэнэж, царцаа хутга билүүдэх шиг царгина. Саахалтын хэсэг дээр дүүжин орны бэхэлгээ удаан явдалтай далбин завины сэлүүр шиг хяхтнана.

	Аварга дархи модон дээр хоёр хүү суугаад онгоц жолоодож тоглох бөгөөд Саша нь бүр үнэн голоосоо итгэж тоглоно. Тэр бээр зай завгүй хөдөлж зүүн гараар ямар нэгийг байдаг чадлаараа эргүүлэхийн сацуу баруун гар нь байн байн унасан модоо самардах нь жолоо, хэмжих багаж, хүчилтөрөгчийн хоолой зэрэг бүхий л хэрэгсэлдээ хүрч үйлчилж байх бололтой. Онгоц хойд туйлд нэгэнт дөхөж очсон болохоор нисгэгчийн ажил авхаалж шалгах цаг. Гэтэл Митя модны бүдүүн говор зайдалчхаад юу ч үл хийнэ. Тэр бээр алсын зоригт нислэгийг бие сэтгэлээр аажуу тайван амсахыг хүсэвч Саша түүнд тийм зав үл өгнө. Тэгээд ч Сашагийн хашхиран хэлэх дээр дээрээсээ тохсон олон үйл явдал Митяд ямар нэг зовуурьтай сэтгэл төрүүлж, бүгчим халуун нойрыг нь хүргэнэ.

	— Онгоц мөстлөө! гэх Сашагийн сандруухан дууг сонсонгуут Митя цочих мэт болсноо, нозоорохоо болиод:

	— Алив би мөсийг нь хага цохъё гэж санаа алдан өгүүлэв.

	Саша:

	— Юу гэсэн үг вэ? Техникийн хувьд бололцоогүй зүйл! Чи л харайхаас!

	— Парашютаар1 мөс рүү. Тэр аварга том мөсөн талбайг харж байна уу?

	— Харах нь харж байна. Тэгэхлээр чи ер нь хойд туйлыг ганцаараа нээх болов оо доо гэж Митя дурамжхан зөвшөөрөв.

	— Эхлээд ганцаараа, дараа нь би чиний шарилыг авахаар цанаар ирнэ. Чи дөнгөн данган амьд голтой байх тул би чамайг үүрч яваад хоёулаа дахиад хойд туйлыг нээнэ...

	Сашатай маргах аргагүй. Тэр бээр юу хүсэж байгаагаа сайн мэднэ. Митягийн хувьд бол олон янзын хүсэл боломж дундаас юуг шилэхээ сайн мэдэхгүй төөрөх нь буй.

	Митя хожуул дээрээс гулган буув.

	— Унасан ч болох байсан... гэж Саша дурамжхан хэлээд чимээгүй боллоо.

	Гэнэт алив мэдэгдэх шалтгаангүйгээр зуслангийн айвуу тайвуу ертөнцийг нөмрөн ирсэн их түгшүүрийг хүүхдүүд зүрхээрээ мэдрэв. Эргэн тойрон өөрчлөгдсөн юм бараг үгүй, гагцхүү дүүжин ор хурдлан хяхтнаад чарлан зогсож саахалтын зуслан дээр ямар нэг гэрэл туяарч хүмүүсийн дуу учир битүүлэг сонстож байлаа. Хүүхдүүдийг ч дууддагаасаа эрт дуудлаа. Ямар нэг гай тохиолдож дээ гэдгийг хүүхдүүд мэдэж байлаа.

	— Хүүхдүүд ээ! Одоохон гэртээ орцгоо! хэмээн Митягийн эмээ тагтан дээрээс дуудаж байна.

	Улангассан бух сүргээс хулжиж гэдгийг л сандарч тэвдсэн томчуулын ярианаас анхлан ухаарч яваандаа бүх нарийн ширийн юмыг нь мэдэж авлаа.

	Үхэр дунд нэгэн том хөх бух явдаг байлаа. Энэ бол хүчирхэг том биетэй, номхон бух байсан юм. Номхон гэдэг нь дөрлөх хүртэл байсан хэрэг шүү. Бүх бухыг дөрлөөд болдог атал энэ л яагаад ч юм бэ улангассан хэрэг. Үхэр сүрэг голын хавьцаа бэлчиж байх үе, тэр бух үнээдийг мөргөж хөөгөөд эцэст нь тугал руу дайрахад ахлах малчин дөрийн нь бурантгаас барьж авах гэж оролджээ. Бух малчныг мөргөж унагаагаад өнхчүүлж гарав. Малчин үхсэн юм шиг болоход туслах малчин хүү бухыг зайлуулах санаатай шилбүүрийн сураар хөл дундуур нь ороолгож гэнэ. Бух хүүхэд рүү дайрч эвэртээ өлгөж ирээд газарт шиджээ.

	Энэ бүхнийг усанд орж байсан зусланчид нэгд нэгэнгүй үзэж, хувцаслаад тосгоны зүг гүйлдэхэд бух нэг хэсэг яах учраа мэдэхгүй байгаа юм шиг зогсож байгаад гэнэт уртаар мөөрч араас нь ергөж гарав гэнэ. Хэрэв түүнийг барьж аваагүй бол эдүгээ тосгонд байгаа ажээ.

	— Ай яасан харамсалтай юм бэ? гэж хэлээд Саша хурууныхаа үений яснуудыг цайтал гараа зангидаж, — Хайран хүү. Митя, чи санаж байна уу? гэлээ.

	Митя түүнийг санахаар барах уу даа! Нэг удаа туслах малчин хүү ус уух гэж тэдний зуслангийн байранд ирсэн байжээ. Тэр нь арван дөрвөн насны чийрэг бор хөвгүүн байлаа. Жинхэнэ малчны шилбүүр нуруундаа үүрчээ. Жинхэнэ гэдэг нь бөх олсоор нэг талаас нь нарийсган нарийсгасаар торгон үзүүртээ эрчтэй утас болтол нь нийтгэж хийсэн шилбүүрийг хэлнэ. Тэгэхэд малч хүү Митяд шилбүүрээ бариулж билээ. Митя дуугаргах гэж оролдсон боловч шилбүүрийн сур агаарт гогцоороод хөл дор нь цагариглан унажээ. Малч хүү тоомжиргүйхэн инээмсэглэж шилбүүрийг аваад ганц гялсхийлгэх агшинд тас гэсэн цовоо дуу гарав. Тэр бээр шилбүүрээ Сашад өгч:

	— Алив чи үз дээ. Чи чадах ёстой! гэлээ.

	Малч хүү яагаад Сашаг чадна гэж бодсон юм бэ? бүү мэд. Саша үнэхээр чадлаа. Шилбүүрийн сур могой мэт мурилзан дээш гарснаа гэнэт доош цахилан тасхийж буудах мэт дуу гарав. Одоо яая гэхэв, нэгэнт л Сашад бүх юм бүтэж, Митягийн мэдэхгүй юм болгон нууцаа тайлж байдаг хойно!

	Малч хүү явахдаа Сашагийн гарыг атгаж, Митягийн зүг зоос мэт дугариг нүдээр зөвхөн ирмээд одож билээ. Түүнийг хэнэггүй тайван алхалж одоход шилбүүрийн нь сур ногоон дээгүүр мурилзан чирэгдэж байсан сан...

	Мэдээжээр Митя түүнд харамсаж байсан боловч тэрхүү харамсал нь Сашагийн харуусаж байгаатай адил тийм тодорхой, гүн байсангүй. Болсон явдлыг нэгд нэгэнгүй мэдэх сэн гэх сониуч хүсэл садаа болоод байлаа. Налгар ногоон бэлчээр, нам аниргүй тайван дунд тийм гай газар дороос гарч ирэхийг хэн мэдлээ. Гэнэт аварга том араатан гарч ирээд цагаан хөөс хаялан хүрхэрч, малч эзнээ мөргөж унагаад газар дээгүүр өнхчүүлэн сандаах юм гэж яаж мэдлээ.

	Хэрэв энэ явдал Митяд тохиолдсон бол зэрлэг араатны эвэр туурай дор үхсэн болж хөдөлгөөнгүй хэвтэх зориг тэвчээр хүрэх сэн болов уу? Митя энэ үзэгдлийг бүрэн дүүрэн төсөөлөн ойлгохын тулд том бухын дүрс хэлбэрийг босгох хэрэгтэй байлаа. Яагаад гэвэл үхрийг өөр гудамжаар гилдэг байсан болохоор урьд өмнө нь тэр бухыг Митя үзсэнгүй. Оройдоо бэлчээрээс буцаж буй үнээдийн сүжрэн мөөрөх, газар дэвслэн явах чанга хөлийн бүдэг чимээ л тэдний зусланд сонсогдож байдаг байжээ. Нэг удаа л Митя бороон хөшгийн цаанаас үхэр сүргийн барааг халти харсан билээ. Борооноос урьдаж харих гэж эмээтэйгээ хоёул ойгоос санд мэнд буцаж явлаа. Үхэр бэлчсэн газар бороо хэдийнээ амжин орж тосгоны зүг ханалан айсуй. Үхэр сүрэг хэвтэх нь хэвтэж, зогсох нь зогсож, бороог юман чинээнд үл бодно. Гэхдээ л дөш мэт толгойгоо гудайлгаад нэг л өрөөсгөл харагдаж байж билээ. Тэгэхэд том хөх бухыг харах минь яав аа! Гэхдээ энэ амарлингуй сүрэг дундаас мангас төрж, гай түйтгэр тарих юм гэж тэгэхэд яахин мэдлээ.

	— Хүүе, Митя! Би нэг юм бодож оллоо! гэх Сашагийн цовоо дуу Митягийн бодлыг хулжаан, гүн нойрноос сэрээх мэт болов.

	— За тэгэхлээр дуулж бай, хоёулаа улангассан бух болж тоглоё, тэгэх үү?

	Сашагийн нүд охиных мэт урт дэрвэгэр сормуус дороо гялалзаж, шинэ хүч чадлаар бүх бие нь амиадан байлаа. Мэдээж, Сашагийн зөв. Митя өөрөө яагаад үүнийг бодсонгүй вэ? Улангассан бухыг мөрдөн авлаж, малч хүүгийн өшөөг авах хэрэгтэй!..

	— Буунд гүй! Анчин болж, бухыг устга! гэж Саша тушаал айлдав. Энэхүү урьд үзэгдээгүй өгөөмөр сэтгэлд нь гайхан баярласан Митя дуулгавартай нь аргагүй ухасхийж одов.

	Митяг буу аваад эргэж ирэхэд Саша хэдийнээ бух болчихсон: эрвээхэйд идэгдсэн баавгайн арьс нөмөрч, толгойдоо жимсний хутга хоёрыг баглаж боосон байлаа. Тэр бээр Митяг харангуут их дуугаар хүрхрэн диван мөргөж, шургуулга онхолдуулаад тасалгаа дундуур хуй салхи шиг эргэлдэн бужигнуулахад Митя энэхүү сохор хар хүчний гайхамшигт нэгэнт автаад, гэнэт санаа авч модон буугаа бух руу чиглүүлэн хэдэнтээ хүхээ суллав.

	— Чи шархадсан! Би чамайг буудсан шүү дээ. Чи нам буудуулсан гэж Митя хэдий хашхиравч бух энэхүү болзолт үхлийг хүлээж авсангүй. Тэр бээр улам догшрон галзуурсаар сүүлдээ анчин руугаа давшлан эргэв. Митя бухад хөөгдөн ухарсаар нэг мэдэх нь ээ хана шүүгээ хоёрын хооронд шахагдсан байлаа. Урд нь үхэл дуудсан хоёр эвэр гялалзаж, цус хурсан улаан нүд эргэлдэн, цагаан хөөс цацлах оготор чулуун хамар ам үзэгдэхүй «Саша намайг анчин болгосон учир нь энэ ажээ» хэмээн бодож тулалдаандаа хөөрөөд худлаа үхэн тоглохоо мартаж орхисныг санав. 

	Саша, Митягийн гараас бууг авч:

	— Гүйцээ! Одоо явж бухын сураг гаргая гэлээ.

	Мэдэх нь ээ, малч хүү амьд мэнд, хавиргандаа л жаахан цавтай гэнэ. Энэ нь ганц өөдтэй сонин болно. Бух хүмүүсийг хөөж явсаар гэрэл зурагчны бүхээг рүү шууд очиж шөргөөгөөд тэрхүү хөнгөн бүхээгийг нуугдаж суусан зурагчинтай нь хамт онхолдуулж, баахан эргэцэж зогссоноо эртний цайз, дал мод, агаарт нь дирижабль зурсан зотон даавууг мөргөж цуулав гэнэ. Хэрэв яг тэр үед нь зуны цэцэрлэгээс сэргийлэгч гарч ирээд гар буугаар буудаагүй сэн бол цааш юу ч болох байсан юм бэ бүү мэд. Магадгүй сэргийлэгч зүгээр л айлгах гэсэн байлгүй, гэтэл бух дахин улангасаж өөдөөс нь дайраад цаадах нь арай гэж нуугдаж амжжээ.

	— Бухын зугаалах цаг хумигдаа вий. Хамтралаас хүмүүс ирсэн, болгоод өгнө өө! гэж нэгэн том хүний хэлэхийг дуулсан Саша:

	— Тэгээд яах юм бэ, алах юм уу?

	— Жинхэнэ байлдааны журмаар гүйцэтгэнэ дээ.

	Мотоцикл тачигнаж, ангийн буу үүрсэн хархүү зусланд ирээд довжоон дээрээ бөөгнөрөн байгаа зуслангийнханд хандаж хаалга үүдээ сайн түгж, гэрээс гарч болохгүй хэмээн сургамжлав. Тэр бээр сандарч мэгдсэн хүмүүсийн элдэв асуултын хариу болгож яг энэ гудамжинд л бухын учрыг олно. Эндээс зуугаадхан алхмын цаана хориглолт хийсэн. Бух одоохон энэ гудамжаар орж ирнэ гэчхээд бөөн утаа хаяж пархийтэл одов. Тэр дууг замхраагүй байтал цүү цуурга, дэгээ, түгжээ, цоож түлхүүр хангинаж хаалга үүд ян тан болов... 

	Саша:

	— Митя, энэ бухыг хоёулаа цааш харуулчихвал яасан юм бэ? гэж их л бодлогошрон хэлэхэд Митя:

	— Чавхаар уу? гэж егөөдөн дуугарав. 

	Саша түүнийг албаар хөтлөн чирдэг тэр болзолт ертөнцөөс тэр бээр уйдаж байлаа.

	— Эзний буугаар, цэнэгтэй байгаа...

	— Том хэрэг мандана даа, Саша!

	— Мандаж л байг!

	Саша Митяг хөтлөн явсаар гал зуухны хажуугийн том чингэлэгт тулж очив. Эзний ангийн хэрэгсэл тэнд байдаг ажээ. Саша тагийг онгойлгож, харанхуйд тэмтэрсээр ангийн хуучин буу гаргаж ирлээ. Митягийн зүрх хүчтэй цохив. Энэ бол тоглоом биш. Үхлийн хар зэвсэг шүү дээ. Тэрхүү хүчирхэг том араатныг шувууны буугаар алж болно гэж үү гэдэг талаар ч эргэлзсэнгүй.

	Хөвгүүд нажигнаж нахилзан шатаар дээш өгсөн гарав. Хорхой шавжид идэгдэж аалзны шүлсэнд бариулсан багана мод нь хөсөр даажээ. Гудамж руу харсан тал дугариг цонхны хөх модон жаазыг хэдэн зэвтэй хадаасаар торгоосон байлаа. Саша доод нүдний нь хөдөлсөн шилийг сугалан авч бууны ам гаргаад өрөөсөн өвдөг дээрээ сөхрөн хараалж үзэв.

	Митя зуслангийн анир чимээгүйг эвдэхгүй гэсэн мэт амьсгалаа түгжиж хураасныг сая мэдлээ, тэгээд чангаар амьсгаа авч гадагшаа харвал гудамж хов хоосон. Бух нөгөө талаар нь явчихсан юм биш байгаа гэж бодож амжаагүй байтал, нөгөөх нь гараад ирэв. Митя золтой л дуу алдсангүй. Яагаад ч юм бэ бүү мэд, бух замын голоор явах юм шиг бодож байсан чинь цаадах нь явган хүний замаар гэлдэрч сүүлээрээ хашааны банзыг хааяа гуядаж явна.

	Бух хосгүй том, сүрлэг ажээ. Овгор сэрвээ, дэлхгэр шалан, чийрэг дөрвөн хөл, төмөр мэт шилэн хүзүү, нумын хөвч мэт шөрмөстэй борви сагаг, булчин зангирсан хондлой хүчний гайхамшгийг илтгэнэ. Тэр дамаа өргөн духтай, ухаалаг шинжийн том толгой нь бишрэл төрмөөр агуу ажээ.

	— Буудаач дээ, буудаач! гэж Митя шуналтайгаар шивнэв.

	Бууны гол төмөр цонхны тавцан дээгүүр цааш нааш гүйх нь Саша хулхинд нь хараалж чадахгүй байна уу гэлтэй.

	Буудаач дээ. Яагаад буудахгүй байна аа?

	Митя бүрэг аймхай сэтгэлээ бусдын зоригт үйлээр хором боловч хууран дулдуйдаж хөөрөн шивнэсээр байлаа.

	Саша өндийн босов. Нүүр нь цайж, өрөвдмөөр болоод уруулаа татвасхийлгэн хүчээр инээмсэглэж:

	— Май, өөрөө бууд гэлээ.

	Митя бууг аваад Сашагийн байрыг эзлэв. Бууны овоо харааг дайран гол төмрийн дагуу нарны гялбаа ган утас шиг цайрна. Гол төмрийг хөдөлгөх бүрий тэрхүү ган утасны үзүүр бухын биеийг чиглэж, нэг бол духны нь буржгар үсэнд эсвэл сэрвээ шилэнд нь тэмтэчнэ. Бухын амьд байх эсэхийг тэр бээр шийдэх эзэн нь болоод ирэхлээрээ алчихъя гэсэн адгуу хүсэл нь арилаад өглөө. Тийм ч амар зүйл биш ажээ...

	Бух бас энэ өдөр хөөрхөн нэрвэгджээ. Тэр бээр гайхуулах юм ер ч алга. Хавирга нь модон торхны бүслүүр шиг зурайж, нуруунаас урссан хар хөлс хажуу руу зам татуулжээ. Өрөөсөн эврээ гэмтээж духаа шалбалаад дөнгөтэй хамар нь цустай, урт олс хөл дор нь хөвөрч явна.

	Бух байн байн зогсож, хүзүүгээ нугалан булчин шөрмөснийхөө адармаатай цогцсыг гүрэлзүүлэн хөдөлгөөд ийш тийшээ ажиж харна. Өөрөө буцаж харихыг хүсэвч араас хөөж яваа гэдэг бодол түүнийг урагш түлхэж, өөрийн эрхгүй цааш толгой гудайлган гэлдрэх мэт...

	— Улангасаагүй юм биш биз! гэж Митя гэнэт санаандгүй өгүүлээд эргэж Саша руу харвал, цаадах нь:

	— Би ч бас тэгж бодоод буудаагүй юм. Зүгээр л өвдөхдөө уцаарлаж, сүүлдээ алуулахгүйн төлөө тэмцсэн байж болно оо доо хэмээн бодсоноо нэгэн амьсгаагаар гаргаж орхив.

	Сашагийн царай цайж, нүд нь томрон төгрөглөж, хөмсөг нь зовуурьт шинжийг илтгэн атирсхийжээ.

	Тэр бээр:

	— Хэрэв түүнийг алчих юм бол, цааш амьдрахад мөн хэцүү болно оо доо гэж өөр зуураа шивнэн хэлэв.

	Сэтгэлийн зовуурь түүний царайг насанд хүрсэн хүнийх шиг хэрсүү болгожээ. Митя найз нөхрөө атаархан ширтэнэ. Саша шиг тийм бардам гунигт царайтай болохын төлөө тэр бээр юугаа ч үл хайрлах сан. Түүний хавтгай хацар, нармигар хамар, шанаандаа чангаалдсан арьстай нүүр бодлоо илэрхийлэн гаргаж чадахгүйг өөрөө мэднэ. Хавийн нь хүмүүс түүний хөгжилтэй байгаа, гунигтай байгаагийн алин болохыг ялгаж мэддэггүй нь талаар бус.

	Митя урам хугарч Сашаг ширтэхээ болиод гудамж уруу харав.

	Бух хашааны хана даган уруу царайлан сальдраглах нь хүнд өвчтөн мэт замын хажуугийн ногооноос хазмар болсноо толгойгоо огцом өргөж эргэн тойрныг нягтлаад гаслах мэт дуу алдан мөөрч дахин чимээгүй болов.

	Бух хүмүүстэй эвлэрч найрамдахыг тэсгэлгүй хүсэвч чухам яаж түүнийг хийхээ мэдэхгүй байх шиг Митяд санагдана.

	Дөрлүүлсэндээ дөрлүүлэг хамаагүй, гагцхүү үхэр сүрэгтээ эгэн очиж, тэднийхээ зөөлөн хивэхийг сонсохын сацуу өөрөө бас долоон сарын хатуу боловч шимтэй ногоог шүлсээрээ зөөллөн хивж хэвтэх сэн гэж бодно. Эсвэл гэдсээ тултал голд орж зогсоод усыг нь аажуу тайван, хайхрамжгүйхэн сорж, амьсгалахад усанд дүрэх халуун биеийг хүйтэн урсгал долоон өнгөрч байгааг мэдрэн байхаа мөрөөдөж байгаа биз ээ.

	Митя бодлын ертөнцөөс гарахын тулд нүүр нүдээ гараар арчин дохиж харвал мань бух зуслангийн хаалган дээр зогсоод өнгийж харахыг оролдож байлаа. Хамрын нь нүх сарталзаж шуналтайяа агаар залгина.

	— Бид үүнийг аваръя, Митя! гэж Сашагийн цангинан хэлэх дуунд түрүүчийн итгэлтэй бардам байдал эргэн иржээ.

	— Хаалгаа онгойлгоод оруулчихъя. Энд түүнийг алах гээд үзэг л дээ! хэмээн нэмж хэллээ. Саша өөр бас хэд хэдэн юм хэлсэн боловч Митя сонссонгүй. Түүний сэтгэлд ер бусын үйл явдал өрнөж байлаа. Ямагт сарниж, ямагт будилж байдаг бодол санаа нь сая л нэг эмхрэн цогцолж, эдүгээ цоо шинэ бүрэн төгөлдөр Митя юунаас ч айхгүй, юунд ч эргэлзэхгүй, Сашагаас ер дутах юмгүй болжээ.

	Зуслангийн байрыг түгжсэн болохоор оройвчны цонхоор гарахаас өөр зам үлдсэнгүй. Хором төдийд зэвтэй хадаасыг суга татан цонхны жаазыг мултлаад тэрүүхэнд нь байсан ус тосгуурын хоолойг дамжин буух болов. Эхлээд Саша янз мод дөрөөлөн төмөр хоолойд хялбархан хүрээд түүнийгээ зайдлан гулгаж, буулаа. Митя араас нь тэмүүлж хоолойн зэвтэй төмөрт элгэн бие, хөлийн шагай, гарынхаа алгыг холгон гулсаж газар дээр унав. Унахдаа хөлөө тулгасан тул хаалганы зүг догонцон гүйлээ. Хашааны хаалга ойрд онгойлгоогүй бололтой, доод шороонд нь өвс өтгөн ургаж, норж хөөсөн дүнз нугас төмрөө огшоож шахсан тул тийм амар онгойхгүй байлаа. Нэлээд ноцолдсоны дүнд хаалганы хавтас шальгүй түрэгдэж дориун зай гарав.

	— Вася! Вася! гэж Саша бухыг энхрийхэн дуугаар урив.

	— Саша яагаад түүнийг Вася нэртэй гэж бодсон юм бэ бүү мэд ямар ч л байсан хаалганы завсраар бухын данхар толгой цухуйж хүчирхэг дал мөрөөрөө хүнд хаалгыг чахруулан түрсээр хашаанд орж ирлээ. Митя шальгүй ухрав. Бухын гунигтай цэнхэр нүд түүний өчүүхэн дүрсийг нэгэн хором барьж авснаа, дор нь буцааж гаргаад хашааны булан руу лүг лүг шогшин одов. Тэнд  нь бутан дор удаж муудсан устай торх байсан юм. Тэр л усны үнэр авчхаад манай хаалганы дэргэд зогссон байх нь л дээ. Бух торх руу толгойгоо шаагаад гуд гуд залгилна. Том том балгасан усан хоолойгоор нь бөмбөг шиг өнхчин гүйж, хоосон ходоодонд нь дуутай нь аргагүй цацагдана. Ялзарсан ургамлын навч замаг хамар аманд нь наалдавч бух залгилсаар л байлаа.

	— Харахгүй юу, улангассан бух бол юунд ингэж уух вэ? гэж Саша дуугарав.

	Митяд ярих дур байсангүй. Ялалтын баярт сэрэхүй хүчирхэг Митягийн, зоригт Митягийн, уужим сэтгэлт Митягийн сэтгэл зүрхийг эзэмдэн хангинаж байлаа. Тэр бээр сэтгэл донслон хөдөлснөөс хашаанд орж ирсэн улаан сахалт хүдэр эрийг ч анхаарч мэдсэнгүй. Тэр эр бухад тулж очоод том алгаа сэрвээн дээр нь эзний ёсоор талбин:

	— За, цэнгэж ханав уу? гэв.

	Хүдэр эр бухын хүзүүг маажин зогсоход цаадах нь ус уусан хэвээр боловч арьсаа яльгүй чичгэнүүлж хайр хүндлэлийг хүлээн авч буйгаа илтгэв. Тэгэхэд нь улаан сахалт бухыг илэнгээ торхонд гараа хийж нөгөө гайт дөрийг хамраас нь салгаж авлаа. Танихгүй хүн зогсож байна. Нөгөө авд мордсон улс лавтай мөн ажээ.

	— Энэ бухыг буудахгүй биз? Хэрэв тэгэх бол... гэж Сашаг түгшин асуухад улаан сахалт бухын эвэрт олс ороонгоо:

	— Хамтралын бух буудахыг хэн зөвшөөрөх юм бэ? гэв.

	— Сэргийлэгч буудсан шүү дээ.

	— Тэр яах вэ журам сахиулж байхгүй юу? гэж цаадах нь инээнэ.

	Тэр бээр эвэрт нь олс уяж дуусаад зөөлөн хөтөлбөл бух ам хамартаа наалдсан навч ногоог ус цацлан сэгсэрч, хүнд биеэ зоримог эргүүлж дуртайяа дагалдан явав.

	Улаан сахалт:

	— Тус болсонд чинь хүүхдүүд та нарт баярлалаа. Яаж барьдаг юм билээ гэж гайхаж л байлаа шүү. Баяртай! гээд бухаа хөтлөн гарч одлоо.

	Хүүхдүүд амьхнаараа үлдэв. Саша Митягийн дүнсгэр царайг хараад чанга хөхрөхөд, найз нь яагаад тийм хөгжилтэй байгаагийн учрыг наадах нь гайхна. Митя өөрийгөө хамгийн аз муутайд тооцож байлаа. Юу гэвэл ганц байгуулсан гавьяаг нь харь хүн хурааж авчээ. 

	Саша инээхээ болиод,

	— Ямар ч гэсэн бидний оролдлого талаар болсонгүй шүү, тийм үү, Митя? гэв.

	Энэ бол өглөг байлаа. Өөрийгөө талуулчихсан мэт гол харлан байгаа Митягийн тэр өчүүхэнд өргөсөн өглөг байлаа. Харин Сашаг хуурч тайтгаруулахын хэрэггүй. Түүний өгөөмөр сэтгэл баргийн юманд гонсойхгүй. Энэ яваа насанд ялалт гавьяа байгуулах цаг мундахгүй гэдгийг тэр хүү мэдэж байгаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1980 оны хэвлэл “ӨВЛИЙН ЦАРС (өгүүллэгүүд)” номын ГАРЧИГ

	Өвлийн царс

	Хөвгүүд

	Мальмгренийг аварсан нь

	Халуун хайр, улаан туг

	Эзгүй зам

	Комаров

	Хөгшин яст мэлхий

	Цуурай

	Өгөөмөр бэлэг

1980 оны хэвлэлийн Хэвлэн нийтлэлийн мэдээлэл

	Юрий Нагибин

	 

	ӨВЛИЙН ЦАРС

	(өгүүллэгүүд)

	 

	Орчуулсан Ж. ЛХАГВА

	Редактор Ц. ТӨМӨР-ОЧИР

	А—

	За № 33

	Хг № 74/80

	 

	Өрөлтөд 1980 оны 4 дугаар сарын 8-нд 

	Хэвлэлтэд 1980 оны 10 дугаар сарын 12-нд оруулж 

	8200 хувь хэвлэв

	 

	Цаасны хэмжээ 70x108 1/32 

	Х х 3,375 

	Х н х 4,62 

	 

	Үнэ 1 тө 64 мө

	 

	Армийн СХ-ийн Хэвлэх Үйлдвэр

	Улаанбаатар хот, Партизаны гудамж 2

